
ᐃᓚᒌᓄᑦ ᐱᑦᓯᐊᙱᐅᑎᖃᑦᑕᖅᑐᓄᑦ ᐋᖅᑭᖃᑎᒌᒍᓐᓇᓂᕐᒧᑦ 
ᐱᖁᔭᕐᒥᒃ ᑐᑭᓯᒋᐊᕈᑎ 

 

ᐃᓚᒌᓄᑦ ᐱᑦᓯᐊᙱᐅᑎᖃᑦᑕᖅᑐᓄᑦ ᐋᖅᑭᖃᑎᒌᒍᓐᓇᓂᕐᒧᑦ ᐱᖁᔭᖅ ᓴᙱᓂᖅᑖᖅᑎᑦᓯᓂᐊᖅᑐᖅ ᓄᓇᓕᓐᓂᒥᐅᓂᒃ 
ᑲᒪᒍᓐᓇᖁᓪᓗᒋᑦ ᕿᓚᒥᑦᓴᐅᑎᒋᒃᑯᑦ ᐃᓱᒫᓘᑕᐅᔪᓂᒃ ᐃᓚᒌᓂ ᐋᓐᓂᖅᑎᕆᖃᑦᑕᖅᑐᓄᑦ ᐅᕝᕙᓗ ᐃᓚᒌᓂ 
ᐋᓐᓂᖅᑎᕆᓂᖅᑕᖃᑐᐃᓐᓇᕆᐊᖃᖅᑎᓪᓗᒍ, ᐅᑕᖅᑭᑐᐃᓐᓇᖏᓪᓗᑎᒃ ᐊᑯᓂᐊᓘᕋᔭᖅᑐᒥᒃ ᐃᖅᑲᖅᑐᐃᕕᑎᒍᑦ 
ᒪᓕᑦᑕᐅᒋᐊᓕᓐᓂᒃ. ᑐᒃᓯᕋᐅᑎᐅᔪᑦ ᓇᓪᓕᐊᓄᑐᐃᓐᓇᖅ ᑎᓕᓯᔾᔪᑎᐅᖁᔭᐅᔪᓂᒃ ᐃᓚᒌᓄᑦ ᐱᑦᓯᐊᙱᐅᑎᖃᑦᑕᖅᑐᓄᑦ 
ᐋᖅᑭᖃᑎᒌᒍᓐᓇᓂᕐᒧᑦ ᐱᖁᔭᖅᑎᒍᑦ ᓇᒻᒥᓂᖅ ᑐᒃᓯᕋᐅᑕᐅᒍᓐᓇᖅᑐᑦ ᐃᓚᒌᓂ ᐋᓐᓂᖅᑎᖅᑕᐅᖃᑦᑕᖅᑐᒧᑦ, ᐅᕝᕙᓗ 
ᐊᓯᐊᓄᑦ ᐱᒍᔾᔭᐅᒍᓐᓇᖅᑐᑦ ᐋᓐᓂᖅᑎᖅᑕᐅᕙᑦᑐᖅ ᐊᖏᖅᓯᒪᑎᓪᓗᒍ. 
 
ᓯᑕᒪᐅᓕᖓᔪᑦ ᑎᓕᓯᔾᔪᑎᓕᐊᖑᒍᓐᓇᖅᑐᑦ ᐃᓚᒌᓄᑦ ᐱᑦᓯᐊᙱᐅᑎᖃᑦᑕᖅᑐᓄᑦ ᐋᖅᑭᖃᑎᒌᒍᓐᓇᓂᕐᒧᑦ 
ᐱᖁᔭᖅᑎᒍᑦ ᐃᑲᔪᕈᑕᐅᓂᐊᕐᓗᑎᒃ ᐃᓚᒋᔭᐅᔪᓄᑦ ᐱᓂᕐᓗᑦᑕᐅᕙᑦᑐᓄᑦ ᐃᓚᒌᓂ ᐋᓐᓂᖅᑎᕆᔪᖃᖃᑦᑕᑎᓪᓗᒍ: 
 

(1) ᑐᐊᕕᕐᓇᑐᒃᑯᑦ ᓴᐳᔾᔭᐅᖁᔨᓯᒪᓂᕐᒧᑦ ᑎᓕᓯᔾᔪᑎ ᐊᑐᖅᑕᐅᖃᑦᑕᓂᐊᖅᑐᖅ ᑭᒃᑯᑐᐃᓐᓇᕐᓄᑦ ᕿᓚᒥᑦᓴᐅᑎᒋ 
ᐃᑲᔪᖅᑕᐅᒋᐊᓕᓐᓄᑦ ᐃᓱᒫᓗᓐᓇᖅᑐᖃᖅᑎᓪᓗᒍ ᑐᐊᕕᕐᓇᖅᑐᖃᖅᑎᓪᓗᒍᓗ ᐃᓚᒌᓂ  
ᐋᓐᓂᖅᑎᕆᔪᖃᖅᑐᒥᓂᐅᑎᓪᓗᒍ. ᐃᓗᓕᖏᑦ ᑐᐊᕕᕐᓇᑐᒃᑯᑦ ᓴᐳᔾᔭᐅᖁᔨᓯᒪᓂᕐᒧᑦ ᑎᓕᓯᔾᔪᑎᑦ 
ᐃᓚᒋᓕᐅᔾᔨᓯᒪᒍᓐᓇᖅᑐᑦ ᐅᑯᓂᖓ: 
o ᐱᔪᓐᓇᕐᓂᖅᑖᖅᑎᑕᐅᓗᓂ ᑐᒃᓯᕋᖅᓯᒪᔪᖅ ᐃᓚᒌᑦ ᐊᖏᕐᕋᖓᓃᒍᓐᓇᖅᑎᑕᐅᓗᓂ; 
o ᓄᖅᑲᖓᑎᑦᓯᒍᓐᓇᕐᓗᓂ ᐋᓐᓂᖅᑎᕆᔪᒥᓂᕐᒥᒃ ᖃᐅᔨᒋᐊᕆᐊᖃᖏᓪᓗᓂ ᑐᓴᐅᒪᖃᑎᖃᕆᐊᖃᖏᓪᓗᓂᓗ 

ᐋᓐᓂᖅᑎᖅᑕᒥᓂᖓᓂᒃ, ᕿᑐᕐᖓᖏᓐᓂᒃ ᐊᓯᖏᓐᓂᓪᓘᓐᓃᑦ ᐃᓚᖏᓐᓂᒃ; 
o ᐱᔪᓐᓇᕐᓂᖅᑖᖅᑎᑕᐅᓗᓂ ᑐᒃᓯᕋᖅᓯᒪᔪᖅ ᐱᓯᒪᒍᓐᓇᓂᕐᒧᑦ ᕿᑐᕐᖓᖓᓂᒃ ᕿᑐᕐᖓᖏᓐᓂᓪᓘᓐᓃᑦ; 

ᐅᕝᕙᓘᓐᓃᑦ 
o ᓄᖅᑲᖓᑎᑦᓯᒍᓐᓇᕐᓗᓂ ᐋᓐᓂᖅᑎᕆᔪᒥᓂᖅ ᑎᒍᓯᒍᓐᓇᕐᓂᖓᓂᒃ ᓱᕋᑦᑎᕆᒍᓐᓇᕐᓂᖓᓂᓪᓘᓐᓃᑦ 

ᐱᖁᑎᖏᓐᓂᒃ. 
 

ᐃᖅᑲᖅᑐᐃᔨᕋᓛᖅ ᐊᑐᕈᓐᓇᕐᒥᔪᖅ ᑐᐊᕕᕐᓇᑐᒃᑯᑦ ᓴᐳᔾᔭᐅᖁᔨᓯᒪᓂᕐᒧᑦ ᑎᓕᓯᔾᔪᑎᒥᒃ ᑕᐃᒪᐃᒋᐊᖃᕈᓂ 
ᓴᐃᒪᖃᑎᒌᒐᓱᐊᕐᓂᖏᓐᓂ ᐋᓐᓂᖅᑎᕆᔪᒥᓂᖅ ᑐᓴᐅᒪᖃᑎᖃᕆᐊᖃᖏᓪᓗᓂ ᐋᓐᓂᖅᑎᖅᑕᒥᓂᖓᓄᑦ ᐃᑲᕐᕋᐃᑦ 72 
ᐅᖓᑖᓅᖏᑦᑐᖅ. ᓄᓇᓕᓐᓂ ᓇᓗᓇᐃᖅᑕᐅᓯᒪᔪᒥᒃ ᐊᑦᑕᓇᕐᕕᐅᒍᓐᓇᖏᑦᑐᒥᒃ ᐃᓪᓗᒥᒃ ᐊᑐᖅᑕᐅᔪᖃᕈᓐᓇᖅᑐᖅ 
ᐃᓚᒋᔭᐅᔪᓄᑦ ᑐᐊᕕᕐᓇᖅᑐᖃᕐᓂᖓᓂ ᑎᑭᐅᑎᒍᓐᓇᕐᓗᑎᒃ ᐃᑲᕐᕋᐃᑦ 72. 
 

(2) ᓄᓇᓕᓐᓂ ᐋᖅᑭᖃᑎᒌᒐᓱᐊᖁᔨᓂᕐᒧᑦ ᑎᓕᓯᔾᔪᑎ ᑐᕌᒐᖃᖅᑐᖅ ᐃᑲᔪᕈᒪᓂᕐᒧᑦ ᐃᓐᓇᒻᒪᕆᓐᓂᒃ, ᓄᓇᖅᑲᑎᒌᓂᒃ 
ᐃᓚᖏᓐᓂᓪᓗ ᐃᓚᒋᔭᐅᖃᑕᐅᔪᓂᒃ ᐃᓚᒌᓄᑦ ᐋᓐᓂᖅᑎᕆᖃᑦᑕᖅᑐᓂᒃ ᐊᐃᑉᐹᕇᓂᒃ. ᑖᓐᓇ ᑎᓕᓯᔾᔪᑎᐅᔪᖅ 
ᐊᑐᐃᓐᓇᐅᑎᑦᓯᔪᖅ ᐃᓄᐃᑦ ᐃᓕᖅᑯᓯᖓᑎᒍᑦ ᐅᖃᐅᔾᔪᐃᒋᐊᖅᑎᑦᓯᒍᓐᓇᓂᕐᒥᒃ, ᐃᓕᖅᑯᓯᖅᑎᒍᑦ 
ᐅᖃᐅᔾᔪᐃᒋᐊᖅᑎᒧᑦ, ᑭᒃᑯᑐᐃᓐᓇᕐᓄᑦ ᐊᑦᑐᖅᑕᐅᓯᒪᔪᓄᑦ ᐋᓐᓂᖅᑎᕆᕙᑦᑐᓂ ᐊᐃᑉᐹᕆᓐᓄᑦ ᐃᓱᒪᒋᔭᐅᑉᐸᑦ 
ᑐᐊᕕᕐᓇᖅᑑᖏᒋᐊᖓᓂᒃ. 
 

(3) ᐃᑲᔪᖅᑕᐅᖁᔨᓂᕐᒧᑦ ᑎᓕᓯᔾᔪᑎ ᑐᒃᓯᕋᐅᑎᐅᔪᖅ ᐃᖅᑲᖅᑐᐃᔨᒧᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᖏᓐᓂᒃ 
ᑎᓕᓯᔾᔪᑎᐅᓂᐊᕐᓗᓂ ᓴᐳᔾᔭᐅᓯᒪᖁᔨᓂᕐᒧᑦ ᑭᒃᑯᑐᐃᓐᓇᕐᓂᒃ. ᑖᓐᓇ ᐊᑐᖅᑕᐅᒍᓐᓇᖅᑐᖅ 
ᐊᑦᑕᓇᖅᑐᒦᓗᐊᙱᓂᖅᓴᓄᑦ. ᐃᖅᑲᖅᑐᐃᔨ ᑐᓂᓯᒍᓐᓇᖅᑐᖅ ᐃᑲᔪᖅᑕᐅᖁᔨᓂᕐᒧᑦ ᑎᓕᓯᔾᔪᑎᒥᒃ ᐃᓚᒌᓂ 
ᐋᓐᓂᖅᑎᕆᔪᖃᖅᑐᒥᓂᐅᑎᓪᓗᒍ ᐊᒻᒪᓗ ᓇᓗᓇᙱᑉᐸᑦ ᐃᓚᒌᓂ ᐋᓐᓂᖅᑎᕆᓂᖅ ᑲᔪᓯᑐᐃᓐᓇᕐᓂᐊᕐᓂᖓᓂᒃ, 
ᐱᒋᐊᒃᑲᓐᓂᕋᔭᕐᓂᖓᓂᓪᓘᓐᓃᑦ. 
 

(4) ᐊᑭᓖᖁᔨᓂᕐᒧᑦ ᑎᓕᓯᔾᔪᑎ ᑐᓂᔭᐅᒍᓐᓇᖅᑐᖅ ᐃᖅᑲᖅᑐᐃᔨᒧᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᖏᓐᓂᒃ 
ᑐᒃᓯᕋᖅᓯᒪᔪᒧᑦ ᐊᓐᓇᐃᔪᒥᓂᐅᑉᐸᑦ ᐊᑭᓖᒋᐊᖃᕐᓂᖅᑲᓪᓘᓐᓃᑦ ᐱᔾᔪᑎᖃᕐᓗᓂ ᐃᓚᒌᓂ ᐋᓐᓂᖅᑎᕆᖃᑦᑕᓂᕐᒧᑦ. 
 

ᐃᖅᑲᓇᐃᔭᖅᑎᑖᕐᓂᐊᖅᑐᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᓂᒃ ᐊᑐᓂᑦ ᓄᓇᕗᒻᒥ ᓄᓇᓕᓕᒫᖏᓐᓂ 
ᐃᑲᔪᕈᓐᓇᕐᓂᐊᕐᓗᑎᒃ ᐊᑐᓕᖅᑎᑦᓯᕙᓪᓕᐊᓂᕐᒧᑦ, ᑐᑭᒧᐊᖅᑎᑦᓯᖃᑦᑕᓂᕐᒧᑦ ᐱᓕᕆᐊᒥᓪᓗ ᐊᐅᓚᑦᓯᖃᑦᑕᓂᕐᒧᑦ 
ᐃᓚᒌᓄᑦ ᐱᑦᓯᐊᙱᐅᑎᖃᑦᑕᖅᑐᓄᑦ ᐋᖅᑭᖃᑎᒌᒍᓐᓇᓂᕐᒧᑦ ᐱᖁᔭᕐᒧᑦ ᐱᓕᕆᐊᖃᐃᓐᓇᖅᓯᓐᓈᕐᓗᓂ 
ᐱᕋᔭᑦᑕᐃᓕᒪᑎᑦᓯᓂᕐᒧᑦ, ᒪᒥᓴᖅᑎᑦᓯᓂᕐᒧᑦ ᐱᙱᔾᔪᑎᑦᓴᐅᒍᓐᓇᖅᑐᓂᓪᓗ ᐱᓕᕆᖃᑎᖃᕐᓗᑎᒃ ᓄᓇᓕᓐᓂ 
ᐃᖅᑲᖅᑐᐃᕕᓕᕆᓂᕐᒧᑦ ᑲᑎᒪᔨᕋᓛᖏᓐᓂᒃ. ᐃᑲᔪᖅᓱᐃᓂᖅ, ᐱᓕᒻᒪᑦᓴᐃᓂᖅ ᐊᑐᐊᒐᖃᖅᑎᑦᓯᓂᕐᓗ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᐃᑲᔪᖅᑎᓂᒃ ᐊᑐᐃᓐᓇᐅᑎᑕᐅᓂᐊᖅᑐᖅ ᑲᔪᓯᒍᑎᖃᑦᓯᐊᕈᓐᓇᖁᓪᓗᒋᑦ ᓄᓇᓕᓐᓂ 
ᐱᓕᕆᖃᑎᒋᑦᑎᑦᓯᓂᕐᒧᑦ ᐊᑐᕐᓗᑎᒃ ᓄᓇᓕᓐᓃᖔᖅᑐᓂᒃ ᐃᑲᔪᕈᓐᓇᖅᑐᓂᒃ. 

